
選古人詩而命曰《詩歸》，非謂古人之詩以吾所選為歸，庶幾見吾所選者以古人為歸也。

引古人之精神以接後人之心目，使其心目有所止焉，如是而已矣。昭明選古詩，人遂以

其所選者為古詩，因而名古詩曰「選體」，唐人之古詩曰「唐選」。嗚呼！非惟古詩亡，

幾並古詩之名而亡之矣。何者？人歸之也。選者之權力能使人歸，又能使古詩之名與實

俱徇之，吾其敢易言選哉！

嘗試論之：詩文年運，不能不代趨而下；而作詩者之意興，慮無不代求其高。高者，取

異於途徑耳。夫途徑者，不能不異者也，然其變有窮也；精神者，不能不同者也，然其

變無窮也。操其有窮者以求變，而欲以其異與氣運爭，吾以為能為異而終不能為高。其

究途徑窮，而異者與之俱窮，不亦愈勞而愈遠乎？此不求古人真詩之過也。

今非無學古者，大要取古人之極膚、極狹、極熟便於口手者，以為古人在是。使捷者矯

之，必於古人外自為一人之詩以為異，要其異，又皆同乎古人之險且僻者，不則其俚者

也，則何以服學古者之心？無以服其心，而又堅其說以告人曰：「千變萬化，不出古人。

」問其所為古人，則又向之極膚、極狹、極熟者也。世真不知有古人矣。

惺與同邑譚子元春憂之。內省諸心，不敢先有所謂學古不學古者，而第求古人真詩所在。

真詩者，精神所為也。察其幽情單緒，孤行靜寄於喧雜之中；而乃以其虛懷定力，獨往

冥遊於寥廓之外。如訪者之幾於一逢，求者之幸於一獲，入者之欣於一至。不敢謂吾之

說非即向者千變萬化不出古人之說，而特不敢以膚者、狹者、熟者塞之也。

書成，自古逸至隋，凡十五卷，曰《古詩歸》；初唐五卷，盛唐十九卷，中唐八卷，晚

唐四卷，凡三十六卷，曰《唐詩歸》。取而覆之，見古人詩久傳者，反若今人新作詩；

見己所評古人語，如看他人語。倉卒中，古今人我，心目為之一易，而茫無所止者，其

故何也？正吾與古人之精神，遠近前後於此中，而若使人不得不有所止者也。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

